L-Omosesswalita Taħt Lenti Nisranija

Dak li ġara dan l-aħħar fi Spanja fejn ingħataw drittijiet ġodda lil koppji omosesswali, fosthom id-dritt li jiżżewġu u li jaddottaw it-tfal, qanqal ħafna diskussjoni anki fostna.  Dan donnu serva wkoll sabiex jerġgħu jieħdu ħajja ġdida fostna, dibattiti dwar id-drittijiet ta’ persuni b’orjentazzjoni omosesswali. Kienu bosta dawk li esprimew il-fehmiet tagħhom fil-gażżetti lokali u kien hemm saħansitra min għamel użu minn dawn l-argumenti bħala skuża oħra sabiex jipprova jattakka lill-Papa Benedittu XVI.

Dik li tissejjaħ il-“gay scene” ħadet ħafna ħajja f’pajjiżna. Bħalma jiġri barra xtutna, illum sirna nassistu għal manifestazzjonijiet ta’ l-hekk imsejħa “gay pride” organiżżati mill-moviment nazzjonali għad-drittijiet ta’ persuni omosesswali. Naqraw ukoll stqarrijiet fil-media kemm min-naħa ta’ dan il-moviment, kif ukoll minn persuni individwali. Hawn ukoll min skopra li jista’ jagħmel il-flus billi jorganiżża parties regolari immirati lejn persuni omosesswali, li jħossuhom komdi jiltaqgħu ma’ oħrajn b’orjentazzjoni bħal tagħhom, jiddevertu flimkien u forsi wkoll isibu sieħeb jew sieħba skond il-każ. Sirna naraw rivisti dwar l-istil ta’ ħajja omosesswali fil-ħwienet u anki naraw atturi jaħdmu rwoli ta’ persuni omosesswali fis-soap operas Maltin. Sirna ħafna iktar konxji minn qatt qabel dwar din ir-realta’ u iktar ma tiżdied (għalkemm bil-mod) it-tolleranza, iktar qegħdin naraw persuni li jagħmlu kuraġġ u jesprimu l-orjentazzjoni omosesswali tagħhom fil-miftuħ.

Dan ma jfissirx li fostna naqset l-omofobija. Persuni omosesswali għadhom isofru minn diskriminazzjoni jew anki attitudnijiet ta’ kundanna fid-diversi ambjenti, ġieli saħansitra fil-familji tagħhom stess. Meta tiltaqa’ ma persuni li qed jgħixu din ir-realta’, ma tistax ma tħossx it-tbatija li jgħaddu minnha minħabba soċjeta’ li dejjem lesta biex tlissen diskors ta’ kundanna lejn min għandu xi ħaġa differenti. Dan hu ħażin u m’għandux ikun. Hawn l-ideja żbaljata li għax persuna tkun omosesswali, ma tistax tafdaha li se ġġib ruħha kif jixraq sesswalment. Dan m’hu veru xejn. Fost persuni omosesswali issib minn kollox daqs kemm issib minn kollox fost persuni eterosesswali. L-orjentazzjoni ma tiddeterminax il-persuna. Hija l-persuna li bl-għażliet li tagħmel u bil-valuri li tgħix, li tiddetermina lilha nnifisha. Jekk inħarsu lejn il-persuni li jikkommettu atti kriminali konnessi mal-imġieba sesswali, naraw li l-maġġorparti huma eterosesswali. 

Il-Katekiżmu tal-Knisja jagħmilha ċara li persuni omosesswali huma ulied Alla daqs kulħadd u huma għeżież għal Alla daqs kulħadd. Il-Katekiżmu jgħid ukoll li l-omosesswali għandhom kull dritt daqs ħaddieħor li jkunu membri tal-Knisja, werrieta daqs kulħadd tas-Saltna ta’ Kristu u li għandhom id-dritt u il-ħtieġa għar-rispett u l-imħabba bħal kulħadd. Filwaqt li il-ġibda omosesswali (anki jekk tkun fil-fond) mhix moralment diżordinata sakemm ma tkunx l-għażla kapriċċjuża ta’ l-individwu, il-persuna omosesswali hi responsabbli bħal kull persuna oħra għall-imġieba tiegħu jew tagħha. Bħal kull nisrani u nisranija, anki il-persuna omosesswali hi msejħa sabiex tgħix is-safa’ skond l-istat u s-sejħa tagħha. Hija ħasra li ċerti Nsara ġenwina jaslu li jabbandunaw il-fidi u l-Knisja għax iħossu li mhumiex mifhuma jew aċċettati. Żgur li l-Mulej ma jridx hekk.

Filwaqt li huwa tajjeb li persuni omosesswali jkollhom protezzjoni soċjali u anki dik legali sabiex id-drittijiet tagħhom jiġu mħarsa u rispettati, irridu noqogħdu attenti li ma mmorrux fl-estrem l-ieħor kif sfortunatament, jiġri kultant. Li persuni omosesswali jiddeċiedu li jibnu relazzjoni dejjiema ċivilment, jagħmel sens loġiku u jkun ta’ benefiċċju kemm għalihom personali kif ukoll għas-soċjeta’ ċivili milli kieku joqogħdu ibiddlu s-sieħeb jew sieħba ta’ spiss jew jiżżewġu persuna tas-sess oppost biex jgħattu l-verita’ u mbagħad jinqalgħu ħafna problemi. Madankollu li relazzjonijiet omosesswali jissejħu “żwieġ“, ikisser il-kunċett taż-żwieġ, kemm ċivili, iktar u iktar iż-żwieġ Sagrament. 

Hemm imbagħad il-kwistjoni tal-adozzjoni tat-tfal. Ta’ min jiftakar li t-tfal mhumiex dritt iżda huma rigal. Jekk se npoġġu l-argument tat-tfal mal-lista tad-drittijiet li għalihom qed jiġġieldu persuni omosesswali, faċli ħafna naslu fi stat li t-tfal isiru dritt u ma jibqgħux rigal. Hawn min qed isostni li biex jikbru kuntenti, it-tfal jeħtieġu l-imħabba ta’ żewġ adulti li jkunu jħobbuhom, irrispettivament ikunux koppja eterosesswali jew omosesswali. Biss kull min għandu ftit bażi ta’ psikoloġija, jaf li fil-proċess tal-iżvilupp tagħhom fiċ-ċkunija, it-tfal jidentifikaw ir-rwol maskili u dak femminili ma’ dak tal-persuni li jieħdu ħsiebhom. Żgur li dan iwassal għal ħafna ħsara fuq it-tfal jekk dawn jitrabbew minn koppja omosesswali. It-tfal huma persuni vulnerabbli fis-soċjeta u meta nieħdu deċiżjoni irridu nfittxu l-ewwel l-ogħla ġid tagħhom lilhinn mid-drittijiet tagħna l-adulti.

Fil-prattika, huwa nuqqas f’pajjiżna ma teżisti ebda organiżżazzjoni taħdem fuq livell pastorali ma’ żgħażagħ li jħossu li għandhom orjentazzjoni omosesswali. Dan jagħti l-impressjoni li l-Knisja m’hi tagħmel xejn għal dawn il-persuni. Forsi ma ttihomx tort li jħossuhom abbandunati.  Barra minn Malta jeżistu gruppi bħal “Courage Apostolate” li joffru ħafna sapport u għajnuna f’dan il-qasam.  Il-websajt uffiċjali ta’ dan il-moviment jinkludi testimonjanzi ta’ persuni li sabu rifuġju u għajnuna kbira fi ħdan dan is-servizz pastorali. Għal aktar tagħrif wieħed jista’ jidħol fuq: http://www.couragerc.org/

